
Ələt Azad İqtisadi Zonasının yaradılması dövlət gəlirlərinin və 
büdcəyə daxil olan vəsaitin artmasına mühüm təsir göstərəcək 

 � “Azərbaycan Respublikasında logistika və 
ticarətin inkişafına dair Strateji Yol Xəritəsi”ndə Şərq-Qərb 
və Şimal-Cənub nəqliyyat dəhlizləri vasitəsilə ölkəmizin 
rəqabətqabiliyyətliliyini təmin etmək mühüm vəzifə kimi qarşıya 
qoyulub. Son illərdə bu məsələ nəqliyyat və iqtisadi əhəmiyyəti ilə 
bərabər, geosiyasi rolu baxımından da xüsusi diqqət çəkib. Bu, 
təsadüfi deyil. Çünki Azərbaycanın həm nəqliyyat dəhlizlərinin 
kəsişdiyi coğrafi məkan, həm də ciddi rəqabət qabiliyyətinə malik 
dövlət olaraq bu prosesdə iştirak etməsi, ölkəmizi regionun 
geosiyasi, iqtisadi, kommunikasiya və logistika mərkəzi kimi 
tanıdıb. Prezident İlham Əliyevin 2016-cı il mart ayının 17-də 
Qaradağ rayonunun Ələt qəsəbəsində yeni Bakı Beynəlxalq Dəniz 
Ticarət Limanının ərazisi daxil olmaqla, Azad Ticarət Zonası tipli 
xüsusi iqtisadi zonanın yaradılması ilə bağlı tədbirlər haqqında 
sərəncam imzalaması da məhz yuxarıda xatırlatdığımız məqamla 
bağlı olub. 

Sərəncamın əsas məqsədlərindən 
biri Azərbaycanın logistika və 
nəqliyyat mərkəzi kimi mövqeyinin 
gücləndirilməsindən ibarətdir. Azad 
İqtisadi Zonanın yaradılması isə Bakı-
nın beynəlxalq qovşağa çevrilməsinə 
böyük təkan verəcək. Bu bağlılıq-
da Prezident İlham Əliyevin Bakı 
Beynəlxalq Dəniz Ticarət Limanı 
Kompleksinin açılışı mərasimində 
söylədiyi fikirlər diqqət çəkir: “Bu 
layihələr Azərbaycanın geosiyasi 
önəmini böyük dərəcədə artırır. 
Azərbaycan Avrasiya məkanında re-
gional əməkdaşlıq üçün əvəzolunmaz 
ölkə kimi öz fəaliyyətini davam 
etdirəcək”. 

Yeri gəlmişkən, Ələt Beynəlxalq 
Dəniz Ticarət Limanı birinci kateqori-
ya limanlar üçün müəyyən edilən tex-
niki tələblərə uyğun layihələndirilib 
və inşa olunub. Bu isə onu göstərir ki, 
Prezident İlham Əliyevin nəqliyyat 
infrastrukturunun müasir dünya 

standartlarına uyğunlaşdırılması, 
ölkəmizin tranzit potensialının daha 
da artırılması ilə bağlı həyata keçirdi-
yi dövlət siyasəti və qlobal miqyaslı 
təşəbbüsləri Azərbaycanın sosial-iqti-
sadi inkişafına mühüm töhfə verir. 

Xatırladaq ki, son dövrlərdə 
iqtisadiyyatın, xüsusilə qeyri-neft 
sektorunun inkişafında mühüm rolu 
olan nəqliyyat infrastrukturunun 
müasirləşdirilməsi, tranzit imkanla-
rının genişləndirilməsi üçün önəmli 
tədbirlər həyata keçirilir, modern 
nəqliyyat infrastrukturu yaradılır, 
tranzit potensialı artırılır. Bütün bun-
lar isə Azərbaycana böyük siyasi və 
iqtisadi dividendlər gətirir, ölkəmizin 
dünyada və regionda mövqeyini daha 
da möhkəmləndirir, dövlətimizin 
siyasi və strateji əhəmiyyətini artırır. 
Bu baxımdan, dövlətimizin başçısı-
nın Azərbaycanın regionun mühüm 
nəqliyyat və logistika mərkəzinə 
çevrilməsi strategiyasının tərkib 

hissəsi olan, Şərq-Qərb və Şimal-
Cənub nəqliyyat dəhlizlərinin 
qovşağında yerləşən Bakı Beynəlxalq 
Dəniz Ticarət Limanı Komplek-
si ölkənin tranzit imkanlarının 
genişləndirilməsində həlledici rola 
malikdir.

Bu limanın inşası üçün ərazi 
təsadüfi olaraq seçilməyib. Belə 
ki, Ələt qəsəbəsi respublikanın 
ərazisindən keçən avtomobil və dəmir 
yollarının kəsişməsində yerləşir. Bura 
su yollarının da əlavə olunmasından 
sonra həmin ərazinin geniş potensial 

ixrac imkanlarına malik beynəlxalq 
nəqliyyat qovşağına çevrilməsi üçün 
zəmin yaranır. Beləliklə, Avrasi-
ya məkanında önəmli geostrateji 
mövqeyə, çoxşaxəli iqtisadi və ticarət 
əlaqələrinə malik Azərbaycan hazırda 
dəniz nəqliyyatının inkişafının yeni, 
müasir mərhələsinə qədəm qoyur.

Azərbaycanın Şimal-Cənub və 
Şərq-Qərb beynəlxalq nəqliyyat 

dəhlizləri üzərində yerləşməsi yeni 
liman üçün zəngin tranzit potensialı 
yaratmaqla, ölkəyə daxil olan və 
ölkədən çıxan, habelə tranzit yüklərin 
aşırılmasında strateji nəqliyyat qov-
şağı funksiyalarını yerinə yetirməyə 
imkan verərək, Xəzər dənizindən 
səmərəli, sürətli və təhlükəsiz bərə 
keçidini təmin edəcək. Bu kompleks 
Bakı-Tbilisi-Qars dəmir yolu xətti 
üçün birbaşa yükcəmləyici məntəqə 
funksiyasını yerinə yetirəcək. 
Beləliklə, Şimal, Cənub, Şərq və 
Qərb istiqamətlərindən dəhlizlər üzrə 

ölkəyə daxil olan yük axınlarının yeni 
liman kompleksində cəmlənərək, 
buradan Bakı-Tbilisi-Qars dəmir yolu 
xətti ilə Avropa istiqamətində və ya 
gəmilər vasitəsilə Şərq istiqamətində 
nəqlini təmin edən səmərəli və daya-
nıqlı logistik zəncirin formalaşdırıl-
ması üçün zəmin yaranacaq. 

Onu da xatırladaq ki, yeni 
limanın ərazisi də daxil olmaqla 

ətraf ərazilərdə azad iqtisadi zonanın 
yaradılması nəzərdə tutulur ki, bu da 
mühüm nəqliyyat qovşağı kimi limanı 
daha geniş tranzit və daşıma imkan-
ları ilə təmin edəcək. Məhz elə buna 
görə də Azərbaycan Prezidenti İlham 
Əliyev Ələt Azad İqtisadi Zonasının 
fəaliyyətinin, inkişafının və idarə 
edilməsinin hüquqi rejimini müəyyən 
edən “Ələt Azad İqtisadi Zonası 
haqqında” 18 may 2018-ci il tarixli 
Qanun imzalayıb. 

Azad İqtisadi Zonanın iqtisadiy-
yatımıza necə təsir edəcəyi barədə 
iqtisadçı alim Vüqar Bayramov 
bildirdi ki, yeni yaradılacaq iqtisadi 
zona daha çox nəqliyyat, logistika zo-
nasının formalaşmasına xidmət edir. 
V.Bayramov daha sonra qeyd etdi ki, 
investisiyaların cəlb olunması burada 
əsas hədəf olaraq nəzərdə tutulub: 
“Belə bir iqtisadi zonanın yaradıl-
masının üstünlüyü ondan ibarətdir 
ki, Azərbaycan tranzit ölkə olaraq 
öz imkanlarını genişləndirə biləcək 
və ölkə ərazisinə daha çox yükda-
şımalara nail olacaq. Son dövrlər 
Azərbaycan ərazisində malların 
Avropadan və Türkiyədən Asiyaya 
aparılmasına olan marağın artmasını 
nəzərə alaraq yeni iqtisadi zonanın 
yaradılması Azərbaycanın imkan-
larını genişləndirəcək. Yeni iqtisadi 
zona, həmçinin dövlət gəlirlərinin və 
büdcəyə daxil olan vəsaitin artmasına 
da səbəb olacaq. Qeyd edim ki, bu ad-
dım, eləcə də məşğulluğun inkişafına 
mühüm təsir göstərəcək. Çünki yeni 
investisiyaların cəlb olunması yeni iş 
yerlərinin yaranması deməkdir”.

V.Bayramov sonda vurğuladı 
ki, sözügedən zona digər sektorlarda 
aktivliyin artmasına münbit şərait 

yaradacaq: “İnvestisiyalar həyata 
keçirildikdən sonra yerli xammala eh-
tiyac artacaq. Bundan başqa, yeni iq-
tisadi zona imkan verəcək ki, iqtisadçı 
kadrların işlə təmin olunması həyata 
keçirilsin. Bu aspektdən yanaşsaq, bu, 
çox mühüm məsələdir. Azad iqtisa-
di zonalar, həmçinin ehtiyatda olan 
məhsulların bir qisminin daxili bazara 
çıxarılmasına geniş imkan yarada-
caq. Bu da sözsüz ki, öz növbəsində 
idxaldan asılılığın aradan qaldırılması 
və yerli məhsulun bazara çıxarılması 
baxımından çox vacibdir. Sözügedən 
zona ümumilikdə Azərbaycan iqtisa-
diyyatının inkişafına böyük müsbət 
təsir göstərəcək”.

Qanunla Ələt Azad İqtisadi Zo-
nasına yüksək müstəqillik verilməsi 
nəzərdə tutulur. İndiyədək dünyada 
yaradılan azad iqtisadi zonaların xeyli 
hissəsi postsovet məkanında, xüsusən 
də Rusiyada yaradılan zonaların isə 
əksəriyyəti öz potensialına uyğun 
səviyyədə səmərəli fəaliyyət göstərə 
bilmir. “Ələt Azad İqtisadi Zonası 
haqqında” qanun layihəsi isə daha 
çox 1985-ci ildə Dubayda yaran-
mış və dünya praktikasında uğurla 
fəaliyyət göstərən azad iqtisadi 

zonalardan biri kimi özünü təsdiq 
etmiş Cəbələli azad ticarət zonasının 
fəaliyyət prinsiplərini özündə əks 
etdirən modelə uyğun hazırlanıb. 

Ekspertlərin açıqlamaları-
na görə,Yeni Bakı Beynəlxalq 
Dəniz Ticarət Limanının ətrafında 
da Dubaydakına bənzər bir azad 
iqtisadi zona modelinin reallaşdı-
rılması nəzərdə tutulur. Qanunun 
əsas məqsədi təsərrüfat subyektləri 
üçün maksimum əlverişli vergi, 
gömrük, lisenziyalaşdırma, viza 
rəsmiləşdirilməsi və sair rejimləri 
yaratmaqla Ələt Azad İqtisadi 
Zonasını xarici şirkətlər, investorlar 
üçün cəlbedici etməkdir.Yəni belə 
zonalarda kənar müdaxilə ehtimal-
larını məhdudlaşdırmaqla, azad 
iqtisadi zonanın səlahiyyətli quru-
muna geniş səlahiyyətlər verilir və 
səmərəli fəaliyyət imkanları yaradılır. 
Təsərrüfat subyektləri xüsusi rejim al-
tında fəaliyyət göstərirlər. Dubaydakı 
azad iqtisadi zonadakı kimi Ələtdə də 
birpəncərəli sistemin tətbiqi nəzərdə 
tutulur.

Vaqif BAYRAMOV,  
“Xalq qəzeti” 

 � XX əsrin əvvəllərində Azərbaycanın Qarabağ, 
Zəngəzur kimi zaman-zaman köçürülmə ermənilərlə nisbətən 
sıx məskunlaşdırılmış bölgələrində tez-tez etnik münaqişələr baş 
verirdi. 1918-ci ilin yaz və yayında isə bu ərazi silahlı erməni 
quldur dəstələrinin yerli əhaliyə qarşı kütləvi qırğın və talanlarına 
meydan olmuşdu.

Bu bölgələrdə türk-
müsəlmanların kütləvi qırğınlarının 
qarşısını almaq üçün bir neçə cəbhədə 
ağır döyüşlər aparan Osmanlı dövləti 
Azərbaycanı soyqırımından qorumaq 
üçün oraya hərbi qüvvə göndərmək 
məcburiyyətində qalmışdı. Tezliklə 
Nuru Paşanın rəhbərliyi ilə münaqişə 
bölgəsinə gələn türk qoşun bölməsini 
yerli əhali böyük coşqu ilə qarşıla-
mışdı. Paşa Zəngəzur və Qaraba-
ğın əhəmiyyətli məntəqələrinə bir 
neçə zabiti komandir təyin edərək 
Cəbrayıl-Ağdam-Tərtər yolu ilə 
Yevlax stansiyasına gəlmişdi. Hər 
tərəfdən gələn nümayəndələrlə 
görüşdükdən sonra Nuru Paşa əvvəlcə 
qərargahını Nuxada (Şəki) təsis 
etməyi məqsədəuyğun hesab etmişdi. 
Lakin o, ermənilərin təhdidlərinə qar-
şı çevik mübarizə aparmaq üçün və 
dəmir yoluna görə Gəncəyə üstünlük 
verməli olmuşdu. Beləliklə, türk paşa-
sı 1918-ci il mayın 25-də Gəncəyə 
gəlmişdi.

Bundan 3 gün sonra elan olunmuş 
Azərbaycan Xalq Cümhuriyyəti 
də ordusu və lazımi qədər sila-
hı olmadığından qardaş Osmanlı 
dövlətinə hərbi yardım göstərilməsi 
barədə müraciət etmişdi. Ölkəmiz 
müstəqillik qazandıqdan sonra 
Azərbaycan Xalq Cümhuriyyəti 
hökuməti təcili milli ordu yaratmalı 
olmuşdu. Əslində, cümhuriyyətin si-
lahlı qüvvələrinin təşkilinə onun elan 
edildiyi gündən başlanmışdı. Yeni ya-
radılacaq ordunun əsasını Müsəlman 
korpusu təşkil edirdi. Ordu qurucu-
luğuna rəhbərlik üçün ilk hökumət 
kabinəsinin tərkibində hərbi nazirlik 
də nəzərdə tutulmuş və Xosrov bəy 
Sultanov nazir təsdiq edilmişdi.

Lakin bu kabinənin buraxılması 
ilə hərbi nazir vəzifəsi də ləğv edilmiş 
və Azərbaycanda ordu quruculuğu 
prosesinə rəhbərlik hökumətin qərarı 
ilə Qafqaz İslam Ordusunun ko-
mandanı təyin edilmiş Nuru Paşaya 
həvalə olunmuşdu. Hökumət struk-
turunda isə Qafqaz İslam Ordusu 
komandanlığı ilə əlaqələri nizamla-
yacaq hərbi işlər üzrə baş müvəkkil 
vəzifəsi təsis olunmuş və İsmayıl 
xan Ziyadxanov bu vəzifəyə təsdiq 
edilmişdi. 1918-ci il iyunun 26-da 
hökumətin qərarı ilə Müsəlman kor-
pusu Əlahiddə Azərbaycan korpusu 
adlandırılmış və onun ştat cədvəlində 
qismən dəyişiklik edilmişdi. General-
leytenant Əlağa Şıxlinski korpusun 
komandiri kimi vəzifəsini yenə də 
davam etdirmişdi.

Türkiyə və Azərbaycan hərbi 
hissələrindən ibarət Qafqaz İslam 
Ordusunun komandanı Nuru paşanın 
1918-ci il 13 avqust tarixli əmri ilə 
ləğv edilmiş Əlahiddə Azərbaycan 
korpusunun yenidən qurulması-
na başlananda onun tərkibində iki 
piyada, bir süvari diviziyasının təşkili 
planlaşdırılmışdı. Mövcud süvari 
qüvvələri yenidən qurularaq 1-ci tatar 
və 2-ci Qarabağ süvari alaylarında 
birləşdirilmişdi. Süvari diviziyasının 

komandiri general-mayor Feyzul-
la Mirzə Qacar, 1-ci tatar süvari 
alayının komandiri polkovnik R. 
Hacıbəylinski, 2-ci Qarabağ süvari 
alayının komandiri isə polkovnik 
Süleyman bəy Əfəndiyev təyin 
edilmişdilər. Süvari diviziyasının 
qərargahı və 1-ci tatar süvari alayı 
Gəncədə, 2-ci Qarabağ süvari alayı 
isə Tərtər ətrafında yerləşirdi.

Azərbaycan Xalq Cümhuriyyəti 
dövründə ermənilərin Azərbaycana 
qarşı yeni ərazi iddiaları nəticəsində 
məcburiyyət qarşısında Qarabağ-
da müvəqqəti inzibati idarəçilik 
rejimi yaradılmışdı. Azərbaycan 
Xalq Cümhuriyyəti elan edildikdən 
sonra Cənubi Qafqazda sülh və 
əmin-amanlıq yaratmaq məqsədilə 
Azərbaycan hökuməti 1918-ci il ma-
yın 29-da İrəvanı ermənilərə güzəştə 
getmişdi. Bununla Azərbaycanın ciddi 
ərazi itkisinə yol verilmişdi. Lakin 
ermənilər Azərbaycana qarşı ərazi 
iddialarını davam etdirmişdilər. 

Azərbaycan xalqının qatı 
düşməni Andronik qiyamçı 
ermənilərə kömək məqsədilə silahsız 
azərbaycanlıların kütləvi qırğınını 
törədərək Zəngəzurdan Şuşa qəzasına 
keçmişdi. 1918-ci ilin avqustunda 
general Denstervil başda olmaqla 
Böyük Britaniyanın hərbi ekspedi-
siya qüvvələri Bakıya yeridilmişdi. 
Lakin onlar Bakının türk-Azərbaycan 
hərbi qüvvələri və Azərbaycan xalq 
könüllülərindən ibarət Qafqaz İslam 
Ordusu tərəfindən azad edilməsinin 
qarşısını ala bilməmişdilər. 

Bu zaman Gəncədə yerləşən 
cümhuriyyət hökuməti Bakını ələ 
keçirmiş S.Şaumyanın daşnak-bolşe-
vik rejiminin hərbi qüvvələrinə qarşı 
mübarizə apardığından erməni sepa-
ratçılarının törətdiyi problemi danışıq-
lar yolu ilə nizama salmağa çalışırdı. 
Bu məqsədlə Şuşaya nümayəndə 
heyəti göndərilmişdi. Avqustun 15-də 
isə Andronikin törətdiyi soyqırımı 
ilə əlaqədar Ermənistan hökumətinə 
etiraz notası verilmişdi. Erməni 
hökuməti iki gün sonra verdiyi 
cavabında Andronikin, guya, xüsusi 
erməni korpusuna “tabe olmadığını” 
bildirərək, bu yalanla məsuliyyətdən 
yaxa qurtarmağa çalışmışdı. 

Həmin dövrdə Ermənistanın 
daşnak hökuməti Qarabağın 
Azərbaycanın tərkibində olmasını 
təsdiq etmişdi. Bu qərarı avqustda 
Şuşaya nümayəndə heyəti göndərmək 
üçün Ermənistanın Tiflisdəki dip-
lomatik nümayəndəliyinin orada-
kı rəsmi Azərbaycan orqanlarına 
müraciəti də sübut edir. Azərbaycan 
Xalq Cümhuriyyəti ilə müqavilə 
əsasında (1918-ci il, iyun) dəvət 
edilmiş türk hərbi hissələri oktyabr-
da Şuşa şəhərinə, demək olar ki, 
müqavimətsiz daxil olmuş, ermənilər 
Azərbaycanın hakimiyyətini qəbul 
etdiklərini bildirmişdilər. Andronik 
isə dekabrda, guya, “ingilislərin Qara-
bağı onun ixtiyarına verməsi haqqın-
da” şayiə yaymağa başlamışdı. 

Beləliklə, 1918-ci il sentyabrın 
15-də Bakı azad edildi və müstəqil 
Azərbaycan Cümhuriyyətinin paytax-
tına çevrildi. Nuru Paşanın rəhbərliyi 
altında Qafqaz İslam Ordusunun 
apardığı döyüşlər nəticəsində Bakı 
şəhəri erməni-rus qoşunlarının və 
ingilis bölmələrinin nəzarəti altından 
çıxarılaraq müstəqil Azərbaycan 
Cümhuriyyətinin paytaxtı oldu. Bu-

nunla da Azərbaycanın müstəqilliyi 
onun başı üzərini kəsdirmiş real 
təhlükədənxilas oldu. Lakin Qarabağ 
bölgəsində gərginlik hələ də qalmaq-
da idi.

Bakı şəhərinin asayişi və 
mühafizəsi üçün kifayət qədər 
tədbirlər həyata keçirildikdən sonra 
Nuru Paşa 1918-ci il sentyabrın son-
larında Cəmil Cahid bəyin rəhbərliyi 
altında Qarabağa böyük bir dəstə 
göndərdi. O, Qarabağın düşmənlərdən 
azad olmasına böyük əhəmiyyət ve-
rirdi. Nuru Paşa Azərbaycanda olduğu 
müddətdə yalnız Qarabağın erməni 
quldurlarından təmizlənməsinə 
nail oldu. Qarabağda göndəriləcək 
dəstəni yola salandan sonra şəxsən 
Nuru Paşa özü də Ağdama gəldi, 
burada vəziyyətlə tanış oldu, C.Cahid 
bəylə fəaliyyət planını dəqiqləşdirdi. 
Ermənilərin kifayət qədər müqavimət 
göstərməsinə baxmayaraq, Qafqaz İs-
lam Ordusu komandanlığı Qarabağda 
Azərbaycanın suveren hüquqlarının 
bərpası üçün lazımi qətiyyət göstərdi 
və qısa müddətdən sonra, C.Cahid 
bəyin rəhbərliyi altındakı qüvvələr 
Şuşaya daxil oldu. 

Qarabağdakı hərbi birləşmələrin 
komandiri İsmayıl Həqqi bəyin 
sərəncamına göndərilmiş və yer-
li birləşmələrlə bərabər, Şuşanın 
ermənilər tərəfindən işğal edilmiş 
sıldırım yamaclı qala hissəsi çətin bir 
mübarizədən sonra ələ keçirilərək, 
bu bölgədəki erməni hücumlarının 
qarşısı alındı.

Qarabağda olan hərbi 
birləşmələrin geri çəkilməsi zamanı 
ermənilərin müsəlmanlara hücum 
etmək təhlükəsi mövcud olsa da, 
Şuşa qalasının ingilis birləşmələrinə 
təhvil verilməsi məsləhət görüldü. 
Bu məsələ haqqında ingilis koman-
danlığına müraciət edildi. İngilis 
birləşmələri gəldikdən sonra şəhər 
tərk edildi və əsgərlər Gəncəyə 
göndərildi. 

Bütün bunlara baxmayaraq, 
xarici qüvvələrin hərtərəfli köməyi 
ilə türk-müsəlman xalqına məxsus 
İrəvan torpaqlarında özlərinə 
asanlıqla dövlət yaradan ermənilər 
şirniklənərək Azərbaycan Xalq 
Cümhuriyyətinə ərazi iddiaları irəli 
sürdülər. Mudros barışığının (1918-ci 
il) şərtlərinə görə, müttəfiq dövlətlər 
adından Bakıya göndərilən ingilis 
qüvvələrinin komandanı general 
Tomson hələ Azərbaycana gəlməmiş 
türk qoşunları kimi, Azərbaycan 
qoşunlarının da 1918-ci il noyabrın 
17-dək Bakıdan çıxarılmasını tələb 

etdi. Çünki Tomson öz ölkəsinin 
xarici siyasətinə uyğun olaraq, Bakını 
istər iqtisadi, istərsə də hərbi-siyasi 
baxımdan mühüm strateji mərkəz 
sayırdı və ona nəzarəti tamamilə öz 
əlində saxlamaq istəyirdi. O, müstəqil 
Azərbaycan hökumətini tanımaq 
istəmədiyi kimi, onun nəzarəti altında 
olan hərbi qüvvələrə də etibar etmirdi. 
Ona görə 1918-ci il noyabrın 22-də 

Hərbi Nazirlik Gəncəyə köçürüldü. 
İngilis komandanlığı nazirliyin Bakı-
dan kənarda fəaliyyət göstərməsinə 
etiraz etmirdi. 

1918-ci il noyabrın 27-dən 
dekabrın 3-dək Gəncə və Ağdam 
ətrafındakı hərbi hissələrə səfər 
edən S.Mehmandarov şahidi olduğu 
nöqsanları ümumiləşdirərək, xüsusi 
əmrlə hissə komandirlərindən onların 
aradan qaldırılmasını tələb etdi. 1918-
ci ilin sonu–1919-cu ilin əvvəllərində 
Hərbi Nazirliyin rəhbərliyində və 
strukturunda qismən dəyişiklik edildi. 
AXC Nazirlər Şurasının 25 dekabr 
1918-ci il tarixli qərarı ilə tam artille-
riya generalı Səməd bəy Mehmanda-
rov hərbi nazir, 29 dekabr 1918-ci il 
tarixli qərarı ilə isə general-leytenant 
Əliağa Şıxlinski hərbi nazirin müavini 
təyin edildi. 

Erməni separatçıları və Go-
rusda möhkəmlənmiş Andronik 
azərbaycanlılara qarşı soyqırımı-
nı davam etdirirdi. Buna görə də 
Azərbaycan Xalq Cümhuriyyəti 
Hökumətinin Daxili İşlər Nazirliyi 
1919-cu il yanvarın əvvəllərində 
Şuşa, Cavanşir, Cəbrayıl və Zəngəzur 
qəzaları əsasında müvəqqəti general-
qubernatorluq yaradılmasını təklif 
etdi. Hökumət yanvarın 13-də həmin 
qəzalarda müvəqqəti general-quber-
natorluq vəzifəsinin təsis edilməsi 
haqqında qərar çıxardı. Bu vəzifəyə 
yanvarın 29-da Xosrov bəy Sultanov 
təyin olundu. 

Azərbaycanın qəti addımların-
dan narahat olan Ermənistan belə bir 
şəraitdə Dağlıq Qarabağa açıq iddia 
ilə çıxış etdi. Azərbaycan hökuməti 
yanvarın 31-də cavab notasında Qara-
bağın tarixən Azərbaycanın ayrılmaz 
tərkib hissəsi olduğunu bildirdi və 
Qarabağ general qubernatorluğunun 
yaradılmasına Ermənistanın etirazını 
Azərbaycanın suverenliyinə qəsd və 

onun daxili işlərinə qarışmaq cəhdi 
kimi qiymətləndirdi. 

Ermənistan isə sakitləşməyərək 
fevralda Britaniyanın Tiflisdəki silahlı 
qüvvələrinin komandanı Uorkerə 
müraciət etdi. Müraciətdə Xosrov bəy 
Sultanovun Qarabağa general-quber-
nator təyin edilməsinə etiraz olunur, 
onun səlahiyyətləri etibarsız elan 
edilirdi. Lakin bu müraciət cavab-
sız qaldı. Belə olduqda Ermənistan 
xarici işlər naziri general Tomsona 
müraciət etdi. Qarabağda yerləşən 
erməni milli şurası və Ermənistanın 
Azərbaycandakı diplomatik 
nümayəndəsi Bekzadyan da müxtəlif 
vasitələrlə ingilis komandanlığına 
təsir göstərməyə çalışırdı. 

1919-cu il martın axırlarında 
Tomsonun İrəvana səfəri zamanı 
Ermənistan hökuməti ona təzyiqi 
gücləndirməyə cəhd etdi, lakin bu da 
nəticəsiz qaldı. General Tomsonun 
nümayəndəsi polkovnik Şatelvort 
Bakıdan Şuşaya gedərək, ermənilərin 
Azərbaycan Xalq Cümhuriyyəti 
hökumətinə tabe olmasını tələb 
etdi. Cümhuriyyət hökuməti isə 
Ermənistanın əsassız iddialarına 
baxmayaraq, general-qubernatorluğun 
fəaliyyətə başlaması üçün tədbirlərini 
davam etdirirdi. 

Aprelin 4-də general-quberna-
torun orada yerləşən hərbi hissələrə 
münasibətdə səlahiyyət çərçivəsini 
müəyyən edən qanun qəbul olun-
du. Azərbaycan hökuməti görülən 

tədbirlərin süni surətdə yaradılmış 
Qarabağ probleminin həllində 
mühüm əhəmiyyətə malik olacağını 
düşünərək, daha inamlı addımlar 
atmağa başladı. Baş nazir Nəsib bəy 
Yusifbəyli aprelin 14-də parlamentdə 
hökumət bəyannaməsinin müzakirəsi 
zamanı demişdi: “Qarabağ xüsusunda 
mübahisə yoxdur”. 

Lakin ciddi arxayınçılığa da 

əsas yox idi. Ermənilər separatçılıq 
fəaliyyətini davam etdirirdilər. Onlar 
aprelin axırında keçirdikləri qurultay-
da Qarabağ general-qubernatorunun 
hakimiyyətini tanımaqdan imtina 
etdilər. Bu tipli qərarların qəbul 
olunmasında Ermənistan hökuməti 
və onun Dağlıq Qarabağdakı emis-
sarlarının pozuculuq fəaliyyəti 
mühüm rol oynayırdı. Tomson mayın 
5-də Fətəli xan Xoyski ilə keçirilən 
görüşündə belə şəxslərin sürgün 
edilməsi haqqında sərəncam verdiyini 
bildirdi. Bütün bunlara baxmayaraq, 
separatçılar Qarabağda vəziyyəti 
kəskinləşdirməkdə davam edirdilər. 
Bu cür mürəkkəb şəraitdə Qarabağ 
general-qubernatorluğunun səmərəli 
fəaliyyəti regionda əmin-amanlığın 
qorunub saxlanmasında mühüm rol 
oynayırdı. 

General-qubernator X.Sultanov 
separatçılara qarşı qətiyyətlə 
mübarizə aparırdı. İyunun 5-də 
erməni milli şurasının qatı irti-
caçı üzvləri ingilis komandanlığı 
nümayəndəsinin müşayiəti ilə Şuşa-
dan Tiflisə sürgün edildi. İyunun 6-da 
isə Azərbaycan batalyonu Şuşanın 
ermənilər yaşayan hissəsindəki 
kazarmalarda yerləşdirildi. Burada 
keçirilən mitinqdə ermənilər AXC 
hakimiyyətini tanıdıqlarını bildirdilər. 
X.Sultanov konkret tədbirlərlə 
yanaşı, Qarabağ probleminin əsaslı 
şəkildə həlli proqramının hazırlan-
masına da xüsusi önəm verirdi. Onun 

bu barədəki baxışları hökumətə 
təqdim etdiyi məlumat-məruzəsində 
və Bakıda müttəfıq qoşunlarının 
komandanı Şatelvortla iyunun 25-də 
keçirilən görüşündə şərh olunmuşdu. 
Ermənilər general-qubernatorluğun 
fəaliyyət prinsiplərini qəbul edərək, 
müzakirələr aparmağa başladılar. 

Baş nazir Nəsib bəy Yusifbəyli, 
Gəncə qubernatoru Xudadat bəy 
Rəfibəyli və hərbi nazir Səməd bəy 
Mehmandarovun Şuşaya səfəri və 
orada görülən tədbirlər də general-qu-
bernatorluğun nüfuzunu artırdı. Bütün 
bunların nəticəsində avqustun 15-də 
ermənilər Azərbaycan hökuməti ilə 
saziş imzaladılar və onlar yaşayan 
ərazilərin Azərbaycanın tərkib hissəsi 
olduğunu qəbul etdilər. 

Lakin Ermənistan Respublikasınn 
azərbaycanlılara qarşı genişlənən 
soyqırımı siyasəti Qarabağda da 
vəziyyətin sabitləşməsinə mənfi 
təsir göstərirdi. Bununla belə, 
cümhuriyyət hökuməti Qarabağı 
diqqət mərkəzində saxlayır, diya-
rın həyatının müxtəlif sahələrinə 
dair tədbirlərini davam etdirirdi. 
Ermənistan hökumətinin siyasəti 
isə orada yaşayan azərbaycanlıların 
öz dədə-baba torpağından didərgin 
düşərək qaçqına çevrilməsinə səbəb 
olmuşdu. Şuşa, Cavanşir, Cəbrayıl, 
Zəngəzur qəzalarında da minlərlə 
qaçqın yerləşmişdi. Bu, gene-
ral-qubernatorluğun işini daha da 
mürəkkəbləşdirirdi. 

1919-cu il noyabrın əvvəllərində 
ermənilərin Zəngəzurda törətdikləri 
qətl-qarətlərə qarşı mübarizə 
məqsədilə general-qubernatorluğa ki-
çik qoşun hissələri göndərildi. Bunun-
la da Zəngəzurda azərbaycanlıların 
müdafiəsi sahəsində müəyyən işlər 
görüldü. Lakin Ermənistan hökuməti 
separatçılara kömək göstərir, po-
zuculuq işlərini artırmaqda davam 
edir. Nəticədə, müttəfiq dövlətlərin 
Cənubi Qafqazda ali komissarının 
müavini C.Reyin iştirakı ilə noyab-
rın 23-də Tiflisdə Azərbaycan Xalq 
Cümhuriyyəti Nazirlər Şurasının sədri 
Nəsib bəy Yusifbəyli və Ermənistanın 
baş naziri Xatisov arasında saziş 
imzalandı. Ermənistan hökuməti bu 
sazişin şərtlərini pozaraq, dekabrın 
8-də Zəngəzura qoşun yeritdi. 

Ermənistan hökuməti Azərbaycan 
torpaqlarına iddiasını həyata keçirmək 
üçün silahlı hərbi müdaxilə ilə yanaşı, 
pul vəsaiti sərf edilməsinə də xüsusi 
fıkir verirdi. 1919-cu ilin axırlarında 
Ermənistan hökuməti “Dağlıq Qara-
bağın azad” edilməsi üçün 19 milyon 
manat pul ayırmışdı. Bütün bunların 
nəticəsində 1920-ci ilin martında 
erməni separatçıları daha da azğın-
laşdı. Martın 22-23-də Ermənistanın 
bilavasitə iştirakı və Moskva-
nın sifarişi ilə Dağlıq Qarabağda 
Azərbaycana qarşı xəyanətkar çıxışlar 
baş verdi. Qarabağda hadisələrin bu 
yöndə inkişafında Azərbaycan Xalq 
Cümhuriyyətinə qarşı təcavüzkarlıq 
planlarını həyata keçirməyə hazırla-
şan sovet Rusiyası və bolşeviklərin 
ölkə daxilində apardığı pozuculuq-
təxribatçılıq işləri siyasi vəziyyəti 
dəyişdi. 1920-ci ilin 28 aprel işğalı 
ilə Azərbaycan Xalq Cümhuriyyəti 
süquta uğradı. 

